
Mədəniyyət və Turizm Nazirliyi
Mədəniyyət siyasəti şöbəsi
 Kitabxana işi sektoru
2015-ci ilədək Azərbaycan Respublikasında kütləvi
kitabxanalar şəbəkəsinin inkişaf Konsepsiyasının
əsas metodoloji müddəaları
Xülasə:

Kütləvi kitabxana modelini çoxdillilik resursundan istifadə edil​məklə müasir ictimai institut modeli kimi reallaşdırması təklif olunur (knowledge management). 

          I. Yanaşmanın əsaslandırılması
1. Oriyentirlər: bugünkü problemlərin həlli, yoxsa modelin dəyişməsi?

İctimai və mədəni həyatın hər hansı sferasının inkişaf konsepsiyası formalşarkən köhnə idarəetmə infrastrukturu və müəyyən sahədə daxili qarşılıqlı əlaqələr şəraitində ölkədə yaranmış bütün problemlərin əhatə dairəsini bərpa etmək riski yaranır. Gələcəkdə bu problemlər dairəsindən çıxmaq mümkün olmur, çünki bütün səylər və resurslar yalnız həmin problemlərin həllinə istiqamətlənəcəkdir. Məsələyə bu mövqedən yanaşdıqda biz sosial spesifikaya uyğun xüsusi məqsədləri qarşıya qoymaq və uzunmüddətli perspektiv üçün prioritetləri müəyyən etmək imkanından məhrum oluruq.

Lakin mədəni təkamülün əsas prinsipi eyni nümunələri təkrarlamaq deyil, onların səmərəli müxtəlifliyini yaratmaqdır. Müxtəlif ölkələrin şəraitində eyni şəkildə təkrar edilə biləcək heç bir hazır həll yoxdur. Buna görə də kitabxana işinin qərb ölkələrində artıq yaradılmış modellərinə oriyentasiya edilməsi perspektivli deyildir: bu yanaşma milli mədəniyyəti öz bənzərsizliyindən və müstəqil inkişaf etmək imkanlarından məhrum edir. 

Əslində isə gələcəyin prioritetlərini nə dərəcədə proqnozlaşdırmaq və müəyyən etmək mümkündürsə, həmin dərəcədə bu prioritetlərdən çıxış etmək lazımdır.

2. Kitabxana mühiti. Əsas proseslər.

Sistemli təhlil qarşıya məqsədlər qoymaq və onların həllərini tapmaq üçün sistemdə baş verən və onun mövcud olmasını şərtləndirən proseslərin aşkar edilməsini nəzərdə tutur.

Sosail həyatın hər hansı başqa sahəsi kimi mədəniyyətə də məhdud idarə mövqeyindən yanaşma hələ də öz sahəvi təsirini saxlayır.

Sistemli yanaşma isə əksinə, cəmiyyətdə müstəqil və müxtəlif istiqamətli proseslərin mövcud olmasını qəbul edir. Söhbət kitabxana sistemindən gedəndə bu sistemin daxil olduğu və onun təsir göstərə biləcəyi iki əsas prosesi göstərə bilərik: əvvələn, sözün ən geniş mənasında insanların təhsili və ikincisi, mədəni transformasiya və biliklərin idarə edilməsi prosesləri. 

3. Kitabxana institutunun sosial missiyası
Bu proseslərin hər birində kitabxanalar hərəkət istiqamətini və işin perspektivli formalarını seçmək iqtidarındadır. Təkcə bu fakt kitabxana işinə müəyyən müstəqillik verir və bazar islahatları prosesində formalaşmış «iqtisadi asılılıq kompleksini» aradan qaldırır. 
Kitabxana siyasətində ilk addım kitabxanaların cəmiyyətdə kompleks sosial missiyasını anlamaqdan və bu missiyanın həyata keçirildiyi funksiyaların ciddi müəyyən edilmiş sistemindən imtina etməkdən ibarət olmalıdır. Mədəni ənənələrin qorunub saxlanması (yaddaş) və onların zənginləşdirilməsi naminə aparılan iş (yaddaşda yığılmış biliklərdən istifadə etməklə yeni biliklər yaradılması) kitabxananın iki əsas vəzifəsidir. Buna görə də kitabxanalar həmin funksiyaları istnəilən formada yerinə yetirməkdə haqlıdırlar. Bu məqsədlə kütləvi söhbətlər və diskussiyalar üçün meydan kimi mnemotexnika kurslarından başlamış dikussiyalara qədər müxtəlif formalardan istifadə etmək olar. Əsas məsələ ondan ibarətdir ki, kitabxanalarda biliklərin istehsalı, axtarışı və çevrilməsi prosesləri cərəyan etsin və təkmilləşdirilsin.

İndiyə qədər kitabxana birliyində yalnız daxili məqsədlər bəyan edilirdi: mədəni irsin qorunub saxlanması, ondan istifadə etmək üçün bərabər şərait yaradılması, oxucu auditoriyasının formalaşması və s. Lakin kitabxanaların dövlətdəki sosial missiyası, yəni bu məqsədlərə nail olduqca cəmiyyətdə baş verən bütün dəyişikliklər praktiki olaraq öyrənilməmiş və bəyan edilməmişdir. Əlbəttə, kütləvi kitabxanalar sanballı ictimai işlərin aparıldığı mərkəzlərə çevrildiyi dövrdə bu dəyişikliklərin bir qismi xüsusi diqqət obyekti olmuşdur, lakin onların işinin sosial ölçüsü kompleks şəkildə, bütöv bir tam kimi tədqiq edilməmişdir. Müasir şərait təkcə «kitabxanalar nə edir?» sualını deyil, həm də «onlar öz vəzifələrini necə yerinə yetirirlər, ölkədə bütün ictimai sahə ilə kitabxanaların münasibətləri necədir?» sualının cavablandırılmasını tələb edir.

Kitabxana siyasətinin yeni inkişaf mərhələsində kitabxana sahəsinin işçilərinin ümumi peşəkar deklarasiyasının yaranması mümkündür. Bu deklarasiyada kitabxananın missiyası təsbit ediləcək və o, mütəxəssislərin birləşməsinə xidmət edəcəkdir. Həmin sənəddə kitabxana birliyinin əsas dəyərləri və məqsədləri bəyan edilməli, onların öz qüvvələrini hansı məsələlər üzərində cəmləşdirəcəyi göstərilməlidir. AR Konstitusiyasının 40-cı maddəsinə əsasən, «hər kəsin mədəni həyatda iştirak etmək, mədəniyyət təsisatlarından və mədəni sərvətlərdən istifadə etmək hüququ vardır», Konstitusiyanın 12-ci maddəsində isə «insan və vətəndaşın hüquqlarının və azadlıqlarının təmin edilməsi dövlətin ali məqsədi» elan edilir. konstitusiyada təsbit edilmiş mədəni hüquqlar ictimai həyatın bu sahəsini milli prioritetlərdən birinə çevirir. Kitabxanalar ölkənin mədəni və ictimai həyatında əsas yerlərdən birini tutmalıdır.

Bu məqsədlə kitabxana işinin ictimai məkanla əlaqəsinin qəbul edilməsi zəruridir. Kitabxana – ictimai dialoq yerlərindən biridir. Vətəndaş cəmiyyətinin formalaşması, lokal miqyasda qarşılıqlı anlaşmanın, nəsillərin qarşılıqlı təsirinin tənzimlənməsi, vətəndaşların «kiçik kommunikasiyası»nın, alim və tədqiqatçıların «böyük kommunikasiyası»nın yaranması məhz burada baş tuta bilər.

İctimai sahəyə maraq insanların canlı kommunikasiya formatlarına yeniliklərin kəşf edilməsinə və başa düşülməsinə tələbatını, deməli, cəmiyyətin özünə tələbatını əks etdirir. 

II. Kitabxana mühitində baza proseslərinin reallaşması. Biliklərin idarə edilməsi
Kitabxana təkcə müxtəlif xarakterli məlumat massivlərinin saxlanması və onların yerinin dəyişdirilməsi üçün istifadə edilən «fayl-server» deyil və kitabxana işi təkcə informasiya axınları ilə işləməklə məhdudlaşmır. Kitabxana mütəxəssislərinin fəaliyyət sferası qat-qat genişdir. Oxucu birliyi ilə qarşılıqlı fəaliyyətdə olan və öz məxsusi siyasətini yeridən kitabxana neytral informasiya vasitəçisi hesab edilə bilməz. 
Kitabxana – ən məhsuldar və ən kütləvi KM-sistemlərdən biridir. «Təşkilatın yaddaşı» daha artıq dərəcədə funksional və operativ ola bilər, lakin ondan ümumi istifadə edilməsi mümkün deyil. Kitabxana isə, əksinə, kollektiv yaddaş imkanıdır. Onun bilik üstünlükləri hər kəsə müyəssər üstünlüklərdir. Məhz bu institut daha çevik və güclü bilik strategiyaları yaratmağa imkan verir.

Əgər kitabxana konkret təkliflərlə çıxış etməsə və özünü mədəni dəyişikliklərin mühüm agenti kimi göstərə bilməsə, o, hər hansı təşəbbüslərdə və tədbirlərdə «dəvət edilən tərəf rolunda qala bilər».

III. Yanaşmanın praktiki nəticələri
1. Kitabxanaların monitorinq işi
Kitabxananın bilikləri idarə edən ictimai sistem modelini qəbul etsək, kitabxana siyastəində ən keyfiyyətli qərarlar müxtəlif bilik proseslərinin diaqnostikasına əsaslanan qərarlar olacaqdır. Mühüm və perspektivli proseslərin seçilməsi kitabxananın strategiya səviyyəsindən oxucular üçün keçirilən gündəlik tədbirlər səviyyəsinə qədər fəaliyyət istiqamətlərini müəyyənləşdirir. Buna görə də hər bir kitabxana ilk növbədə aşağıdakı suallara cavab verməlidir:

· Kitabxana işinin bütün sosial funksiyaları biliklər sahəsi və biliklərə yiyələnməyin təmin edilməsi vasitəsilə yerinə yetirilirmi? Biliklərin çevrilməsini hansı proseslər müşayiət edir və yaxın gələcəkdə hansı proseslər müşayiət edəcəkdir, hansı proseslər ictimai informasiya qarşılıqlı əlaqələrinin zəruri hissəsinə çevrilir? 

· Bu gün hansı biliklərə (məzmununa, formasına və mənbələrinə görə) güclü tələbat var və hansı biliklərə sabah tələbat yaranacaqdır, ölkənin və ayrıca bir ərazinin əhalisi mədəniyyətdən nə gözləyir? 

· Hansı bilik sahələri daha dinamikdir və hansı sahələrdə durğunluq yaranmaqdadır? 

Bu fazalar (bilik proseslərində və onları müşayiət edən proseslərdə kitabxananın funksiyasının seçilməsi; bu funksiyanın yerinə yetirilməsi üçün tələbatın təhlili; təklif imkanlarının təhlili) kitabxanaların apardığı tədqiqat işinin tərkib hissəsi olmalıdır. 

2. Kitabxana şəbəkəsi geniş əhatəli informasiya-axtarış sistemidir
Kitabxana fəlsəfəsini tədqiq edən müəlliflər göstərir ki, kitabxana sistemlərinin ümumi böhranı təkcə mədəniyyətə görə məsuliyyətin həvalə edildiyi inzibati strukturlarda idarəetmə problemlərinin nəticəsi deyildir. Kitabxanaların böhranı çox cəhətdən informasiya daşıyıcısı olan kitabın böhranından irəli gəlir. 
Bu böhranın mahiyyəti ondan ibarətdir ki, bu gün cəmiyyəti ifrat həddə çatdırmış elmi və istehsalat xarakterli informasiyanın bütün həcmini əhatə etmək və onun uçotunu aparmaq mümkün deyil. İnformasiyanın təkrarlanması, gecikməsi və ona tələbat olmaması prosesləri bu fikri bir daha təsdiqləyirdi. 2001-ci ildə ABŞ-da bütün informasiyanın 95%-i kağız üzərində qalmış, elektron formada isə bu informasiyanın yalnız 1%-dən bir qədər çox hissəsi saxlanmışdır. Kağız üzərində informasiyanın həcmi elektron texnologiyaların kağızı əvəz etmək qabiliyyəti ilə müqayisədə daha sürətlə artmaqdadır. 60-cı illərdə Amerika kitabxanalarında lazımi sənədlərin axtarışı üçün hər il təqribən 300 milyon dollar xərclənirdi. XX əsrin 90-cı illərində isə amerikalı tədqiqatçılar müəyyən etmişdilər ki, elmi tədqiqat işlərinin hər onundan biri faydasızdır, çünki bu iş artıq yerinə yetirilmiş, onun nəticələri isə haradasa dərc edilmişdir. bəzi hallarda mühüm qərarlar qəbul edilərkən lazım olan informasiya, ümumiyyətlə yoxdur. Bəzi müəlliflər bildirirlər ki, dahiyanə kəşflər edilmiş, onların nəticələri dərc olunmuş və kitabxanalarda dəfn edilmişdir. Onları harada aşkar etmək mümkün olduğunu bilmirik. Beləliklə, biz nəyi bildiyimizi bilmirik.

Buna görə də həcmi daim artan biliklərin əhatə edilməsi və orada lazım olan biliyin axtarılması üçün müxtəlif modellər yaradılması məsələsi ön plana keçir. P.Dikson sürətli axtarışı və təhlil qabiliyyətini gələcəkdə «salamat qalmağın açarı» adlandırır.

Cəmiyyətdə biliklər axtarışının müxtəlif növlərinə yiyələnmək zəruri sosial naviqasiyanın tərkib hissəsinə çevriləcəkdir. 

Sözün ən geniş mənasında axtarış məharətini məhz kitabxanalarda təkmilləşdirmək mümkündür, kitabxana şəbəkəsinin özü isə kadr, informasiya, iqtisadi və digər mənbə və resursların axtarışı üçün işləyən paylanmış informasiya-axtarış maşınına çevrilə bilər.

3. Kitabxana öz üzərinə hansı əlavə funksiyalar götürə bilər?

Kitabxanalar həm özünün uzunmüddətli layihələrinin həyata keçirilməsi yolu ilə, həm də:

· Tədqiqatçılar, məktəblilər, tələbələr, ictimai liderlər üçün layihələşdirmə sahəsində məsləhət xidmətləri;

· Kitab nəşr edən təşkilatlarla kooperasiya (standartlaşdırılmış sənədlərin tərtib edilməsindən başlamış nəşrin hazırlanmasına qədər);

· Əlavə təhsildə iştirak edən bütün təşkilatlarla informasiya - metodik əməkdaşlıq yolu ilə (uşaqların peşə, fərdi əlavə təhsil və s.; «sosial terapiyaya» cəlb edilmə yolu ilə daha sıx inteqrasiya variantı bu bölmənin 4-cü bəndində nəzərdən keçirilir) layihə mədəniyyətinin ötürücüsünə çevrilə bilərlər.

Kitabxanalar, əvvələn, özlərinin maliyyələşdirilməsi məsələsini həll etməklə və ikincisi, insanların öz bilik və vərdişlərini tətbiq etmələrinə kömək etmək yolu ilə fandrayzinq mərkəzləri (elmi, tədqiqat və ictimai işlər üçün qrantlar axtarışı; layihələrin formalaşması) rolunda çıxış edə bilərlər.

Kitabxana işinin psixoloji-pedaqoji potensialı biblioterapiyanın və bibliopedaqogikanın sınaqdan çıxarılması yolu ilə reallaşdırıla bilər.

4. Azərbaycanda Kitabxana xidmətlərinin inkişafı necə təşkil edilə bilər?

Kitabxana mədəni dəyişikliklər agenti rolunu qəbul etdikdə o, əhəmiyyətli hadisələrin təşkilatçısına çevrilir və buna görə də öz xidmətlərini inkişaf etdirmək üçün «hadisələr marketinqi» deyilən üsuldan istifadə etməkdə tamamilə haqlıdır. Bu o deməkdir ki, kitabxanalar sərgilərin, seminarların, konfransların, müəlliflərlə görüşlərin, kütləvi mühazirələrin, dinləmələrin, ustad dərslərinin, bir sözlə, kitabxananı yerli cəmiyyətlərin həyatına inteqrasiya edən bütün tədbirlərin həyata keçirilməsi kimi fəaliyyətini genişləndirməlidir. Məsələn, qaleristlərin (bədii qalereya mülkiyyətçilərinin) təcrübəsini öyrənmək və kitabxana müəssisələrinin marketinqində bu təcrübədən istifadə etmək zəruridir. Dünyada memorial təsisatların (muzeylərin, diyarşünaslıq müəssisələrinin və kitabxanaların) inteqrasiya tendensiyası ilə əlaqədar olaraq bu istiqamətlər indi xüsusilə aktualdır.

Biliyin dəyərini qəbul edən kitabxana birliyinin qarşısında duran perspektivli vəzifələrdən biri tənqidi təfəkkürün formalaşmasıdır. Bu məqsədlə, o cümlədən, fasiləsiz təhsil və media təhsil sistemlərinə qoşulmaq olar. Bu, akademik və ictimai aktual konvergensiya formalarından biri olub kitabxana məkanında reallaşdırıla bilər. Kitabxana əlavə təhsilə kömək etməklə yanaşı, özü də bu sistemin tərkib hissəsinə çevrilə bilər.

Bu baxımdan təhsil birbaşa təlimdən ibarət deyil: bu gün təhsil praktikası əyləncələr, kütləvi informasiya vasitələri, treninqlər, asudə vaxt sahələrinə nüfuz edirlər. Buna görə də əlavə təhsil ayrı-ayrı bacarıqların ənənəvi dərnəklər və seksiyalar rejimində öyrədilməsi, onların kəmiyyətcə artırılması ilə məhdudlaşmamalıdır. Əlavə təhsilin mahiyyəti onun istifadə etdiyi daxili təşkilati strukturlardan ibarət deyil, bu strukturlarda nələr baş verməsindən ibarətdir. İndiki məqamda sözün hərfi mənasında insanları yaradan, yəni onlara bilklər verən, onları sosiallaşdıran, onları özlərinə çevirən həyat sferalarını aşkar etmək lazımdır. Kitabxanalar ictimai həyatın bu sahələrinə iştirakçı kimi qoşulmaq, onların resurslarını (müxtəliflik, populyarlıq, sosial təsir) işə salmaq və şəxsi və (və ya) kollektiv təhsil səviyyəsinin artırılması üçün öz variantlarını təklif etmək hüququna malikdirlər. Deməli, asudə vaxtın təşkil edilməsinin, informasiya əldə etməyin, ünsiyyətin çoxsaylı formalarının yaranması əlavə təhsil üçün maneə deyil, onun zəngin resursudur. 

IV. Dövlət dəstəiynin rolu
Bu məsələdə səmərəli yanaşma tapmaq üçün Azərbaycanda kitabxanalara dövlət dəstəyinin bugünkü sistemi və dövlət dəstəyinin həyata keçirildiyi normativ hüdudlar tədqiq edilməlidir.

Ölkənin mədəni həyatının müstəqil bir institutu olan kitabxana şəbəkəsinin təşəkkülü prosesində məqsədli maliyyələşdirmə və ünvanlı yardım mexanizmlərindən istifadə edilməlidir. Kitabxanaların qonşu profilli təşkilatlarla birlikdə həyata keçirdikləri, kitabxanaları ictimai həyatın müxtəlif sahələrinə inteqrasiya edən, yəni sahəvi məhdudluğu aradan qaldıran və bilik resurslarına əsaslanan sosial əlaqələrin inkişafına xidmət edən layihələr xüsusilə dəstəklənməlidir. Kitabxanaların fəaliyyət şəraitinin yaxşılaşdırılması üçün ən sadə yollar – kommunal ödənişlərin azaldılması və mətbu nəşrlərin kitabxanalara və kitabxanalardan göndərilməsi üçün güzəştli tariflərin tətbiq edilməsi kimi sadə üsullar var. Hər bir konkret halda bu cür qərarlar əks əlaqə ilə müşayiət olunmalıdır (səbəstləşmiş vəsaitlərdən necə istifadə edilir, bu oxucularla, yerli birliklərlə qarşılıqlı əlaqələrə necə təsir göstərir və s.).

Köhnə idarəetmə sxemləri çərçivəsində qalmaqla maliyyə dəstəyinin artırılmasına cavab olaraq oxucu tələbatının fəallaşacağını gözləməyə dəyməz: mədəni həyat özünəməxsus daxili amillərlə tənzimlənir və bu amilləri üzə çıxarmaq lazımdır. Özünümaliyyələşdirmə məsələlərini həll etmək üçün əhaliyə kitabxana xidməti sferasını kommersiyalaşdırmağa ehtiyac yoxdur. Bu variant milli mədəniyyətin dünya mədəniyyətindən təcrid olunmasını daha da gücləndirər və oxucuların kitaba marağını daha da azaldar. Lakin kitabxana bilik resursları ilə öz əlaqəsi, mütəxəssislərin geniş erudisiyası, böyük həcmli və müxtəlif informasiya massivlərinə müraciət imkanları sayəsində onun «profilinə uyğun olmayan», lakin əməkdaşların ixtisas səviyyəsinin artırılmasına şərait yaradan funksiyaları öz üzərinə götürə bilər. Bu, ilk növbədə müxtəlif xarakterli mətnlərlə işə: korrektorların xidmətlərindən, informasiya resurslarının kontentinin qurulmasından (kopiraytinq – saytların strukturu və məzmunu) başlamış tərcüməçilərin xidmətlərinə, biliklərin idarə edilməsi üzrə korporativ sistemlərin yaradılması və onların auditinə dair məsləhətlərə qədər işləri əhatə edir.

bu yeni iş formalarının mənimsənilməsində kütləvilikdən daha əhəmiyyətlisi ərazi ixtisaslaşmasıdır. Bu, kitabxana mütəxəssislərinin hazırlanmasında təbii fərqlərə uyğun olacaq və unikal biliklərə və texnologiyalara yiyələnmiş güclü peşəkarların ərazicə paylanmış birliyinin yaranmasına gətirib çıxaracaqdır.

Kitabxana mütəxəssislərinin diversifikasiyası və ciddi ixtisaslaşması ölkədə kitabxana işinin zənginləşməsinə xidmət edir. Hər bir kitabxana 2-3 il sonrakı dövr üçün özünün inkişaf proqramını tərtib etməlidir.

İstənilən miqyaslı özünütənzimləyən təşkilatların (gildiyalar, assosiasiyalar, palatalar və s.) analoqlarının yaradılması təqdir olunmalıdır. Ayrıca bir kitabxananın bu cür peşəkar ittifaqlar vasitəsilə irəli sürdüyü hər hansı lokal təşəbbüslər daha çox sayda iştirakçıları və tərəfləri cəlb etməyə, onun statusunu yüksəltməyə və ona ərazilərarası xarakter kəsb etdirməyə imkan verər.

V. Kitab nəşri layihələri və çoxdillilik amilindən istifadə edilməsi
Çoxdillilik amili həm dövlətin mənafeyinə (beynəlxalq əlaqələrin fəallaşması), həm də hər bir sakinin mənafeyinə xidmət edən (məlum olduğu kimi mültilinqvizm insanın ətrafda baş verən dəyişikliklərə adaptasiya qabiliyyətini artırır və onun idraki imkanlarını genişləndirir). Azərbaycan Respublikasının bu cür resursları var.

İkidilli (çoxdilli) kitab nəşri layihələri də dil mühitinin inkişaf formalarından biri ola bilər. Azərbaycanın kütləvi kitabxanaları belə kitabların nəşri layihələrinin əlaqələndirilməsində iştirak edə bilər. 

Təklif edilən sxem mümkün variantlardan biridir və onun reallaşdırılmasında iştirak edən tərəflərin sayı daha çox ola bilər.

